
 
 

XXXIV BASARRI BERTSOPAPER SARIA 

2018 
1. saria: Ibai Esoain Arruti 
Sigi-saga 

Doinua: 7 puntukoa (Neska zaharrak eta apaizak) 
 

1-Afizioak izaten dira  

Arimaren jarabeak  

bakoitzak dauzka bereak  

Nik maite ditut zira urdinak  

Ta katiuska berdeak (bis)  

Beiratzen ditut ilargi-aldiak  

aztertzen ditut mareak  

ur biziak ur bareak  

Argi bat diz-diz eramaten det  

zer ekarriko sareak  

Txitxare batek mugitzen dizkit  

sabeleko txitxareak (bis) 

 

2-Ahots zakarra ta esku finak  

osaba Manuel zenak  

gogoan dauzkat eszenak  

“baya bat egin behar diagu"k  

sortutako sentipenak (bis)  

"erdoil gabea behar dik uztaiak, 

arin xamarra kertenak"  

Zure aholku-ordenak  

baliatzen ta gordetzen ditut  

denak ez bada gehienak...  

Ez dizu guztiz joaten utzi nahi 

Baya heltzen ari denak! (bis)  

 

3-Pozoia sartu zitzaidanetik,  

arrantzarako zirrara  

Mermarik ez dauka hara! 

ur azalari kilikilika  

joaten zait negu bolada (bis)  

Loari ordu lapurtzen nabil  

bihotzkadaz bihotzkada, 

lupitu egiten gara!  

Askatasunak eramaten nau  

herrio bazterretara 

Ta angularik suertatzen bada  

Tasunik gabe askara (bis) 

 

4-Zaparrada bat, hil betea ta  

lagun baten abisua  

hartzeko konpromisua  

beti barruan eduki arren  

huts egiteko izua. (bis)  

Ezereza da porrota eta  

gutxi ere berdintsua  

kilo bat paradisua,  

lekua non ta gramoak zenbat  

gure borroka itsua!  

Zeinek neurtzen du, nola neurtzen da,  

Nigan daukazun pisua? (bis)  

 

5-Argalxeago, gizenxeago,  

edertasun bera bait du!  

ilargiari bi aipu  

ur korronteak urduritzen nau  

ta izarpeak lasaitu (bis)  

Loiak bi hankak sustraitzen dizkit  

euriak hileak blaitu 

baina ez nadin gogaitu 

Chester bat piztu bayari heldu  

eta lanean jarraitu,  

Harrapakin ta harrapakari  

tabakoak hilko gaitu! (bis)  

 

6-Tximista argien desafioei  

trumoi batek dardario  

Gauari hotza dario  

Nola angulak hala ni ere,  

biok mukiak jario (bis)  

segaren ordez baya hartuta  

setati nabil herio  

koxka jetxi koxka iyo  

kosk egin nion amu hura det 

afizio- kalbario  

Baina sardexka Gaztelubiden  

beste batek sartzen dio (bis) 

 

7-Gauez. arrastan, zaldi-karreran,  

Pelagikoaren pauta!  

Ez polainean arraunka 

Hegaluzeak amuka eta  

Txitxardinak hamalauka (bis)  

bazterrekoen penitentzia  

motorzalearen mauka  

indartuz doa arauka  

Heltzen da gaua hasten da gerra 

harriak tankeen aurka  

Sareak libre dabilzkienak  

Sarekadarik ez dauka! (bis)  

 

8-Aingurak gora eta ingura, 

Aingira behar zutenak!  

Bistan daude erretenak!  

Bazkari nola neurriak jarri  

Bozkak behar dituenak (bis)  

Analisiak, proposamenak,  

ardurak ta ahalmenak 

dira politikoenak  

Nork eskuratu lizentziak ta  

nori ukatu baimenak  

Sigi-sagako errekak baina  

erantzunkizun zuzenak! (bis) 

2. saria:  Xabier Peritz Mendizabal Euzkitze 
Behar haut, putakumea! 
Neurria: Ikusten duzu goizean  

Doinua: Berria 
 

1-. Ametsen iraganean, 

gorago ezin iganean, 

aldiro trenpu onean. 

Ohiz kanpoko zer atzemango, 

beti begiak erne han. 

Ezagutu nuenean 

tximeletak barrenean; 

zeru-muga helmenean. 

 

 

2- Ene mutila, lehena, 

menturaz -litekeena- 

azkena izango dena. 

Hark eraman nau maitasunaren 

zirriztuetan barrena, 

hari zor diot den-dena: 

bidean galdu nuena 

eta jada ez naizena. 

 

 

3-. Koilaratxoa, kikara, 

mus partidak...bi-bitara; 

eskutik afaritara. 

Zentzu guztiak hunkitzen dira 

hasperenen argitara. 

Pasiozko hotzikara 

hain sentipen polita da... 

itsu jo nuen nik hara. 

 

 

4-.Gorputzak hustu berritan 

gehiagoren egarritan, 

gogoa larru-gorritan. 

Baina, kolpetik, eten dorpe bat 

neurrigabeko irrikan. 

Etxerantzako karrikan 

ukaldi bortitz bat tripan... 

beharrik ez zen haurrik han. 

 

 

5-. Bahitutako kurdua, 

Kristallnacht-eko judua, 

zor denen pagaburua, 

nire "nor" ahul denen baitako 

etengabeko gudua. 

Ukitu nuen zerua 

eta galdu dut mundua, 

duintasuna, burua... 

6-. Ai, senar delako haina... 

nola ez dit hartuko gaina? 

Kaka zaharra da oraina! 

Eraman ona beti izan da 

gutxietsien dohaina. 

Betondoko bat ordaina: 

makilatzen naiz hor baina 

sakonago dut orbaina. 

 

 

7-. Neure izuek eskela 

begi lausoz dakustela... 

hau bizitzaren ospela! 

Badakit ondo printze ustekoa 

printza besterik ez dela; 

sustrai gabeko ezpela, 

hutsa, hutsala, ustela... 

gizon ona da bestela. 

 

 

8-. Atzarri goizean goizik, 

egun batean poz-pozik, 

hurrengoan gorpu kasik, 

Oihal bat bezain zarratatua, 

hosto bat bezain biluzik. 

Ez naiz iragana baizik, 

ja ez zait geratzen hatsik, 

ez argirik, ez Parisik. 

 

 

9-.Mantenduen abantailen 

ondoreak dira zailen, 

dena "bai!", dena "lehenbailehen!" 

Urguilu eta ondrei aspaldi 

belaunikatu nintzaien. 

Menpekotasuna gailen; 

belar txarrak zazpi aihen, 

nik zortzigarrena nahien. 

 

 

10-. Izter gaineko zumea, 

sorbaldako beltzunea... 

izuak begirunea. 

Ekaitz ostean, fereka, muxu, 

berba samurren unea, 

oparien perfumea, 

maitale-tratu xumea... 

Behar haut, putakumea! 

 

 


